
Jä gschetzti Dame und Herre 

Es isch mer hüt e grossi Ehre 

I weiss - dass es das Wort nid git 

Aber süscht rymt sich s jo nid 

Euch e chline Rückblick z geh 

Zum erinnere was alls isch gscheh 

Nid usswändig – diä Zyt isch verby 

Drum han ich do dä Fötzel derbi 

Am Donnschtig, 14. Mai Zwoituusig und zwanzig 

Der Virus macht mi scho s zweit mol ranzig 

Hock i vor em PC - und logg mi y 

Denn e Webex-Meeting startet scho gly 

Übrigens - so Meetings si früsch uf cho denn - nonig im Trend 

Für villi neu – und völlig fremd 

Doch wenn das klappt, Du glaubsch es chuum 

Hocksch im glyche Tschätti-Ruum 

Wie diä andere vor der Klass 

Hey das isch doch würklich krass. 

Und denn - s Bild goht uf und lueg au do 

Han i en erschte Ydruck vo miner Klass becho 

E komischs Gfühl – he kennsch kei Sau 

Gisch keim d Hand – chuum Ein seit ciao 

Vom einte gsehsch nur gschnäll sis Bild 

Bi der isch der Hintergrund chli wild 

Und denn – foht ein afo schwätze, geschtikuliere 

Mi Name isch Baumaa, normalerwyss duen jetz en Apéro offeriere 



Dä hole mer aber noch – wenns der Virus zue loht 

Denn het no niemer dänkt, dass es e Joor goht. 

Au für ihn sig dä Start 

- zimmlig hart

Eigentlich e Seich 

Uf Dütsch gseit, eifach Biireweich 

Aber s gieng momentan halt nur e so 

Er wüss nid wie lang, aber derfür wieso! 

Jä wäge däm si mer jo nid in das Webex-Meeting cho 

Sondern zum erfahre wies lauft, was wie und wo. 

Wie me Klasserüüm cha finde 

Obe, Unde oder rächts hinde. 

Und e Stund spöter Du glaubsch es chuum 

Isch s scho wieder ruig in däm Tschätti-Ruum! 

Denn hesch gwüsst - am neggschte Morge 

So churz nach em Zmorge abe worge 

Punkt Viertel ab Achti gohts los, wehemänt! 

Läck, und uf ei Chlapf bisch wieder Studänt 

Der Dozänt wet afo, doch glaubsch es chuum 

mäldet sich d Frau Käller im Webex-Ruum 

Mir sölle warte mit starte – und jo nid pressiere 

sie sig mit eme Studänt no am Telefoniere 

Dä heig es Problem und chömm nid ine 

Der Computer sig aber scho sine 

Ah jo, eine fehlt – wär chönnt das si? 

Wüsset ders no – wär isch nid derbi? 

He der S..... U ... – chunnts ech in Sinn? 

Het doch Problem gha mit em Ylogg-Pin! 

Das nid nur am erschte Daag 

Wär sich no erinnere mag! 

Am Afang - täglich ischer z spoht 

Und jedesmol wieder d Frau Käller am Droht. 



Hey U.. – aber das isch alles halb so schlimm 

Will au der St... isch denn ame noni din! 

Nur isch bi däm nid nur im Chat, nei au vor Ort 

Pünktlichkeit fascht Spitzesport 

Zwar het der dr chürzescht Wäg – aber s lüchtet scho y 

Bi so viel Verchehr chasch nid pünktlich sy. 

Jä und denn - denn isch er ändlig cho 

Der Daag wo mer uf Windisch hei dörfe goh! 

Dört hei mer eus s erscht mol richtig gseh 

Hesch eifach d Händ nid dörfe geh 

Luschtig ischs gsi – i mag mi bsinne 

Wie mer mit dä Näme hei müesse ringe 

Ciao Martin, kennsch mi nid, lueg mol gnau ano 

Meinsch ich hät en kennt, dä vo Zwinge, der Th.... Sp... Mit 

der Maske im Gsicht bis zum Nasespitz 

Und frogt mi kennsch mi? - Dasch doch e Witz 

Jo der Unterricht vor Ort het eifach passt 

Hesch kei Fach so richtig ghasst 

So ischs ämel übere cho 

Der Räschte lömmer so lo stoh 

Au Kaffipause hesch anderscht gnutzt 

Der eint het denn gschnäll d Nase putzt 

Aber süscht hesch se brucht zum diskutiere 

Zum Rotschleg hole, sich amüsiere 

Nid wie vorhär - wo dehei 

Der Kaffi drinksch für di elei 

Und über s Video gschnäll winksch 

Während im Trainer umme hinksch 



Nei, vor Ort isch viel passiert 

Hei mit em Rollstuehl usprobiert 

Wos Hindernis git – wo süscht Problem 

Das het mi beydruckt – ganz extrem 

I chönnt no viel so Bispiel bringe 

Doch duen i diä jetz überspringe 

Denn Zyt diä lauft mir süscht dervo 

Ha zwar kei Zytlimitt becho 

I will au gar nid übertriebe 

Nid dass Dir lenger müesset blybe 

So hei mer dörfe Windisch gniesse 

Bis si der Campus wieder schliesse 

Der Bundesrot het wieder gnue 

Macht plötzlich wieder Türe zue 

Au in Windisch, so hei mer s vernoh 

Hesch nümme dörfe yne goh. 

Das duet mir damals ziemlich weh 

Im Wüsse euch nüm chönne z gseh. 

Drum han i ghofft, dass die Massnahme 

Wo diä in Bärn hei afo plane 

Würklich gli e Würkig zeige 

Ich wer mi bim Berset go verneige, 

Will !!! Wenn das klappt – wer jo au Zyt 

Dass au dä Apéro dinne lyt. 

Und das wiederum wer schlussemänd 

Diä offeni Tür ufem em Windisch-Gländ. 

Doch so schnäll isch halt doch nid gange 

Und wieder si mer am PC ghange 

Hei Zoom-Yladige übercho 

Dääg dört inn müesse umme schloh 



Aber öpis muess ich jetz erwähne 

Ich hoff es chömme nid grad Träne 

E sone Klass wie mir do si 

Muesch suesche – findisch nid so gly 

Mir heis trotzdäm guet gha zämme 

Und zämme s ganze chönne stämme 

euch z gseh - das het mi immer gfreut 

Ha kei Sekunde dervo bereut 

Mit euch do han ich Fründe gunne 

Jetz hoff ich s isch mer hütte glunge 

S Joor nomol Revue z passiere 

Und euches Hirni z strapaziere 

Ich hoff au s hets e so vertreit 

Danke für d Ufmerksamkeit 

Jetz bin i langsam uf em Hund 

Machets guet und blybet gsund 


